
Y PWYLLGOR LLYWODRAETH LEOL A THAI

YSTYRIED ADRODDIAD YR ADOLYGIAD AR EITHRIO O DAI CYMDEITHASOL

DIBEN

1. Mae’r papur hwn yn gwahodd y Pwyllgor i ystyried adroddiad ar Eithrio o Dai Cymdeithasol. 
Mae copi o’r Crynodeb Gweithredol ar gael yn Atodiad 1 ac mae crynodeb o’r prif 
ddarganfyddiadau, y casgliadau a’r argymhellion ym mharagraffau 6 a 7.

ARGYMHELLIAD

2. Bod y Pwyllgor yn ystyried yr adroddiad cyn yr ymgynghoriad ffurfiol.

AMSERU

3. Ar ôl ystyried sylwadau’r Pwyllgor ar yr adroddiad, ac yn amodol ar y trefniadau argraffu, 
bwriedir i’r adroddiad gael ei gyhoeddi ar gyfer ymgynghori fis Medi 2001.

CEFNDIR

4. Cynhyrchwyd yr adroddiad gan Joy Kent, myfyriwr ôl-raddedig o’r Ganolfan Rheoli Tai ym 
Mhrifysgol Caerdydd sydd ar secondiad i’r Cynulliad Cenedlaethol. Sefydlwyd y prosiect mewn 
ymateb i argymhelliad a wnaed gan un o’r Grwpiau Gorchwyl oedd yn cymryd rhan yn 
natblygiad y Strategaeth Dai Genedlaethol i Gymru. Awgrymwyd bod angen ymchwil bellach i 
natur ac effaith arferion sy’n cyfyngu ar ddyrannu tai cymdeithasol, ac i ba raddau yr oedd hyn 
yn digwydd. Amcan yr adroddiad yw cyfrannu at ddatblygu polisi’r Cynulliad Cenedlaethol ar 
dai cymdeithasol, a chyfraniad tai cymdeithasol i themâu allweddol y Cynulliad, sef mynd i’r 
afael ag anfantais gymdeithasol, hybu datblygu cynaliadwy a sicrhau cyfle cyfartal.

5. Bydd yr adroddiad yn arwyddocaol i’r sefydliadau hynny sy’n chwarae rhan allweddol mewn 
polisi a gwasanaethau tai ar lefel leol. Mae’r rhain yn cynnwys yr awdurdodau lleol, landlordiaid 
cymdeithasol cofrestredig a’r sectorau tai preifat a gwirfoddol.

 

YSTYRIAETH



6. Dyma brif gasgliadau ac argymhellion yr adroddiad:

●     Mae’n anodd iawn i lunio darlun manwl o natur a nifer yr eithriadau. Mae nifer o 
ffactorau yn gyfrifol am hyn, sy’n cynnwys anhawster i gael data, neu ffactorau nad 
ydynt yn dod i’r amlwg yn y prosesau troi allan a gwahardd, (er enghraifft, weithiau 
defnyddir ôl-ddyledion rhent fel sail ar gyfer troi allan ac eithrio pan fo nifer o ffactorau 
eraill wedi cyfrannu at y sefyllfa mewn gwirionedd). 

●     Mae’n anodd iawn i fesur a yw polisïau eithrio llym yn llwyddo i gyrraedd y nod, sef creu 
cymunedau mwy diogel a sefydlog, ac i ganfod beth sy’n digwydd i’r preswylwyr sydd 
wedi’u heithrio a’r effaith ar y cymunedau y maent yn symud iddynt. 

●     Un effaith o gyfyngu ar fynediad i dai cymdeithasol yw y gall gyfleu neges sy’n rhwystro 
pobl rhag cofrestru eu hanghenion tai, a thrwy eithrio grwpiau o bobl, bydd yn anodd i 
asesu’r anghenion tai yn gywir o fewn yr ardal dan sylw. 

●     Mae gwahaniaethau sylweddol rhwng darparwyr tai cymdeithasol o safbwynt nifer a 
natur y polisïau eithrio, a’r modd y cânt eu rhoi ar waith. Yn y rhan helaeth o achosion 
mae’r landlordiaid cymdeithasol yn ymateb i’r cyd-destun lleol yn briodol, ac mae rhai yn 
gweithredu mewn modd cadarnhaol ac arloesol. Fodd bynnag, mewn rhai achosion 
ymddengys nad yw’r polisïau na’r arferion yn seiliedig ar ddadansoddiad o’r anghenion 
tai na’r problemau sy’n bodoli. 

●     Mae’r adolygiad yn nodi nifer o grwpiau a allai brofi anawsterau wrth gael mynediad i dai 
yn y gwahanol rannau o Gymru. Mewn rhai achosion, gweithredoedd yr ymgeisydd ei 
hun sy’n gyfrifol i raddau am y cyfyngiadau, ond weithiau maent yn deillio’n gyfangwbl o 
resymau eraill, megis polisïau uniongyrchol neu anuniongyrchol, neu o ganlyniad i 
wahaniaethau rhwng y stoc tai sydd ar gael a’r math o dai y mae eu hangen. 

●     Er bod ymddygiad gwrth-gymdeithasol yn achosi pryder i’r darparwyr ac i’r cymunedau, 
mae tystiolaeth o’r cyfweliadau’n awgrymu ei bod yn aml yn anodd i’w brofi os nad yw’r 
ymgeisydd wedi’i gael yn euog o drosedd. Mae’r cyfweliadau hefyd yn awgrymu nad yw 
llawer o’r gweithwyr ym maes tai, ac yn enwedig y rheini sy’n gweithio â grwpiau hawdd 
eu niweidio, wedi’u hargyhoeddi mai eithrio yw’r ateb i ymddygiad gwrth-gymdeithasol. 
Yr oedd mwyafrif y rhai a gafodd eu cyfweld yn ffafrio dull mwy cynhwysfawr yn cynnwys 
mesurau megis rhoi cyngor, cymorth lefel-isel neu gefnogaeth yn seiliedig ar dai, a 
gwasanaethau eiriolaeth. Byddai hyn yn fodd o rwystro’r problemau rhag gwaethygu ac i 
ymateb i’r materion sydd wrth wraidd y broblem, a hynny mewn ffordd sy’n briodol, yn 
gymesur ac yn gefnogol.

●     Cred llawer mae gwaith aml-asiantaeth fydd y dull gorau o fodloni anghenion amrywiol 
yr ymgeiswyr, ac yn aml bydd darparwyr yn gweithio gydag asiantaethau a sefydliadau 
eraill i fodloni anghenion ymgeiswyr (megis tenantiaid iau neu bobl sy’n gadael carchar) 
a fyddai, fel arall, yn cael eu heithrio. 

●     Mae tystiolaeth o’r cyfweliadau’n awgrymu bod asesiadau risg eisoes yn cael eu 
defnyddio, neu’n cael eu sefydlu mewn sawl rhan o Gymru. Er hyn, mae pryderon 
ymhlith y rhai sy’n cefnogi ymgeiswyr a allai gael eu heithrio, y gellid defnyddio’r 
asesiadau i gasglu gwybodaeth o blaid cyfyngu ar eu mynediad, yn hytrach nag i geisio 
sicrhau y gellir dod o hyd i gartrefi iddynt. 



●     Ystyrir bod yr oedi cyn talu budd-dâl tai a’r gyfradd ystafell unigol ar gyfer pobl o dan 25 
oed yn cyfrannu at ddyledion cyffredinol a allai arwain at broblemau tai ehangach, megis 
eithrio.

7. Mae’r adroddiad yn gwneud 27 o argymhellion i landlordiaid cymdeithasol (gweler Atodiad 
1), oll â’r amcan o ddarparu gwasanaeth o ansawdd uchel i’r holl ymgeiswyr a thenantiaid 
presennol. Gellir crynhoi’r argymhellion fel a ganlyn:

●     Awgryma’r adroddiad y dylid defnyddio polisïau gwahardd dros dro yn hytrach nag 
eithrio, ynghyd â phroses fyddai’n nodi’n eglur y rhesymau am y gwaharddiad i’r 
ymgeisydd ac yn cynnwys rhaglen i ymdrin ag unrhyw faterion (megis ôl-ddyledion rhent 
yn y gorffennol) o fewn cyfnod sy’n nodi pryd y daw’r gwaharddiad i ben, yn dilyn 
cydymffurfio â’r holl amodau. 

●     Mae’n argymell hefyd y dylai darparwyr tai nodi ac ystyried unrhyw amgylchiadau 
perthnasol a arweiniodd at broblem gyda thenantiaeth yn y gorffennol. Yna, naill ai 
dylent ddarparu’r cymorth sy’n angenrheidiol i’r tenant reoli’i denantiaeth yn 
llwyddiannus yn y dyfodol, neu sicrhau bod asiantaethau eraill yn cyfrannu er mwyn 
cynorthwyo’r ymgeisydd i fynd i’r afael â’r problemau hyn. 

●     Er mwyn darparu gwasanaeth cynhwysfawr ac integredig, mae’r adroddiad yn argymell 
y dylai darparwyr tai geisio sefydlu cysylltiadau gwaith agosach gydag asiantaethau/cyrff 
a sefydliadau eraill, er enghraifft, drwy sefydlu Paneli Asesu Risg neu fecanweithiau ar 
gyfer rhannu gwybodaeth, er mwyn mabwysiadu dull strategol i fodloni’r anghenion o 
ran tai a chymorth.

CYDYMFFURFIO

8. O dan Adrannau 36 a 169 o Ddeddf Tai 1996, gall y Cynulliad roi canllawiau i landlordiaid 
cymdeithasol cofrestredig ac awdurdodau lleol, ynghylch dyraniadau tai ac agweddau ar 
reolaeth. Mae’r pwerau perthnasol o dan Ddeddf Tai 1996 wedi’u dirprwyo i’r Gweinidog 
Cynulliad.

9. Nid oes unrhyw faterion o reoleidd-dra na phriodoldeb yn deillio o’r papur hwn.

10. Cyflwynwyd copi o’r papur hwn i Swyddfa Gydymffurfiaeth y Cynulliad.

GOBLYGIADAU ARIANNOL

Awdurdodau Lleol/LCC:

11. Dim ar hyn o bryd: mae’r adroddiad yn ddarostyngedig i’ch cymeradwyaeth. Bydd 
safbwyntiau’r Pwyllgor Llywodraeth Leol a Thai yn cael eu hanfon at yr awdurdodau lleol, LCC 
a grwpiau eraill er mwyn iddynt gyflwyno’u sylwadau cyn i’r Cynulliad wneud unrhyw 



benderfyniadau polisi.

Y Cynulliad Cenedlaethol:

12. Mae’r goblygiadau ariannol ar gyfer y Cynulliad yn deillio o gyfieithu ac argraffu’r ddogfen, 
a’r broses ymgynghori. Cynhwysir y rhain yng nghyllideb gymeradwy’r Gyfarwyddiaeth Dai.

THEMÂU TRAWSBYNCIOL

13. Bwriad cylch gwaith drafft yr Adolygiad yw gwerthuso’r cyfyngiadau ar fynediad i dai 
cymdeithasol yn erbyn cyfrifoldebau strategol y Cynulliad a llywodraeth leol i hyrwyddo lles 
economaidd, cymdeithasol ac amgylcheddol ardaloedd, gan roi ystyriaeth briodol i 
egwyddorion datblygu cynaliadwy a chyfle cyfartal.

 

 

Y Gangen Cyd-drefnu, Arloesi ac Ymchwilio

Y Gyfarwyddiaeth Dai

Mehefin 2001 

